VALBÆKLINGUR RÉTTARHOLTSSKÓLA

           



           9. BEKKUR 2010-2011

Hópakerfi í 9. og 10. bekk
Markmið einstakra námsgreina í grunnskóla eru ákveðin í aðalnámskrá sem sett er af menntamálaráðuneytinu. Í aðalnámskrá segir meðal annars um markmið:

Aðalnámskrá grunnskóla gerir ráð fyrir að þorri nemenda eigi að geta náð flestum markmiðum námskrárinnar á sama tíma. Ljóst er að einhver hluti nemenda ræður vel við fleiri og flóknari markmið  en aðrir þurfa lengri tíma og laga þarf námið sérstaklega að þeim. Markmið aðalnámskrár eiga því hvorki að skoðast sem hámark né lágmark. Það er skylda hvers skóla að laga námið sem best að hverjum einstaklingi. Nemendur eiga rétt á viðfangsefnum sem henta námsgetu þeirra og hæfni. 

(Úr Aðalnámskrá grunnskóla - Almennur hluti 2006 bls. 11)

Ein af þeim leiðum sem Réttarholtsskóli hefur valið til að sinna þessari skyldu sinni er að bjóða nemendum í 9. og 10. bekk upp á val um mismunandi kennsluhópa í nokkrum kennslugreinum, þ.e.a.s. dönsku, ensku, íslensku og stærðfræði. Hóparnir eru sem hér segir:

Hópur 1 Kennslan í hópi 1 er einkum ætluð nemendum sem standa höllum fæti í greininni og þurfa að einbeita sér að undirstöðuatriðum.  Námsefni er umfangsminna en í hópum 2 og 3.  Lögð er áhersla á að byggja upp sjálfstraust nemenda gagnvart greininni.  
Hópur 2 Kennslan í hópi 2 er miðuð við þarfir nemenda sem náð hafa allgóðum tökum á greininni. Námsefni er umfangsminna en í hópi 3 þótt stefnt sé að því að nálgast öll markmið aðalnámskrár.  
Hópur 3 Kennslan í þessum hópi er sniðin að þörfum þeirra sem náð hafa mjög góðum tökum á greininni og treysta sér til að fara hratt yfir og takast á við flókin og krefjandi viðfangsefni.  Gert er ráð fyrir því að nemendur séu að miklu leyti sjálfbjarga í náminu og upprifjun er lítil.  
Sams konar próf eru lögð fyrir alla hópana. 

Valgreinar í 9. bekk

Í Aðalnámskrá grunnskóla er gert ráð fyrir að nemendur í 8. - 10. bekk grunnskóla eigi kost á að velja hluta námsgreina sinna og er mikilvægt að nemendur ákveði í samráði við foreldra og kennara og með tilliti til framtíðaráforma á hvað þeir leggja áherslu í námi sínu. 
Í Aðalnámskránni segir:
Valgreinar eru hluti af skyldunámi. Ætlast er til að í 8., 9. og 10. bekk grunnskóla sé nemendum gefinn kostur á að velja námsgreinar og námssvið. Tilgangurinn með auknu valfrelsi nemenda er að laga námið sem mest að þörfum einstaklingsins og gera hverjum og einum kleift að leggja eigin áherslur í námi miðað við áhugasvið og framtíðaráform í samvinnu við foreldra og forráðamenn, kennara og námsráðgjafa.

…

Með valfrelsi vinnst einkum þrennt.  Í fyrsta lagi er ekki horfið frá sjónarmiðum um nauðsyn almennrar menntunar á grunnskólastigi. Í öðru lagi er nemendum gefinn kostur á því með vali að nálgast tiltekin greinasvið eftir áhuga eða fyrirætlunum um framhaldsnám. Í þriðja lagi gefst nemendum kostur á að velja sig frá greinum eða námssviðum sem ekki höfða til þeirra eða minni þörf er á miðað við framtíðaráform.





(Úr Aðalnámskrá grunnskóla  Almennur hluti 2006 bls.14-15)

Í 9. bekk Réttarholtsskóla velja nemendur 5 stundir en 12 stundir í 10. bekk. Nemendur fá valgreinabækling á vorönn þar sem námsgreinum er lýst og valið útskýrt nánar.

Mikilvægt er að nemendur velji valgreinar í samræmi við áhuga. Einnig er gott að hafa í huga hvert þeir stefna að loknu skyldunámi.  

Kynning á framhaldsskólum og atvinnulífi

Í 8. og 9. bekk fá nemendur kynningu á framhaldsskólakerfinu í tengslum við val á námsgreinum fyrir 9. og 10. bekk. Er þá lögð áhersla á að nemendur átti sig á hvaða framhaldsskólar eru í boði og hvaða sérstöðu hver skóli hefur. Einnig er lögð áhersla á að tengja val í 10. bekk við námsbrautir í framhaldsskólum. Foreldrum og nemendum er boðið til kynningarfundar á valgreinum.

Í 10. bekk fá nemendur nánari fræðslu um framhaldsskólana og inntökuskilyrði þeirra. Nemendur og foreldrar fá upplýsingar um opin hús sem framhaldsskólar bjóða upp á til að kynna starfsemi sína. Á heimasíðu skólans eru birtar upplýsingar um opnu húsin og einnig eru þau auglýst fyrir nemendur.  

Í 10. bekk er haldinn kynningarfundur fyrir nemendur og foreldra þar sem nokkrir framhaldsskólar ólíkir að gerð kynna starfsemi sína.
Kjarnagreinar í 9. bekk Réttarholtsskóla 2010-2011
	
	stundafjöldi

	Íslenska
	5 

	Stærðfræði
	5

	Danska
	4

	Enska
	4

	Íþróttir/sund
	3

	Náttúrufræði
	4

	Samfélagsfræði
	4

	Trúarbragðafræði
	1

	Lífsleikni
	1 

	Umsjón
	1 

	Samtals 
	32 stundir


Valgreinar í 9. bekk Réttarholtsskóla 2010-2011
	
	
	
	

	Nemendur velja 5 stundir.   
	

	Árshátíðarkjóllinn
	1
	Jólakjóllinn
	1

	Badminton
	1
	Keramik
	1

	Efnafræði
	2
	Ljósmyndun
	1

	Enska (smásögur/kvikmyndir)
	1
	Málmsmíði
	2

	Fatasaumur
	2
	Myndmennt
	2

	Félagsmálafræði
	2
	
	

	Heimanám
	1
	
	

	Heimanám
	2
	
	

	Heimilisfræði
	2
	Skartgripahönnun
	1

	Heimspeki
	2
	
	

	Hljómsveit
	2
	Stuttmyndagerð
	2

	Hraðlestur og námstækni
	1
	Trésmíði
	2


· Árshátíðarkjólaval hefst í janúar, kennt verður einu sinni í viku, fjórar stundir í senn í átta vikur.

· Jólakjólsval hefst í október, kennt verður einu sinni í viku, fjórar stundir í senn í átta vikur.

· Stuttmyndgerð er kennd 4 stundir hálft skólaárið.
· Aðrar valgreinar sem merktar eru sem ein stund eru kenndar hálft skólaárið, tvær stundir á viku. 

· Heimilisfræði er kennd þrjár og hálfa stund á viku, hálft skólaárið.  

· Aðrar valgreinar sem merktar eru sem tvær stundir eru kenndar tvær stundir á viku allt skólaárið.
Annað val (1 til 4 stundir)

Hægt er að fá listnám eða íþróttaiðkun metin sem valgreinar. Ef nemendur stunda annað nám utan skóla jafngildir tveggja klst. nám einni stund í vali. Mest er hægt að fá átta klukkustundir metnar sem fjögurra stunda val.  Nemendur verða að skila inn vottorði frá tónlistarskóla, íþróttafélagi eða einhverju viðlíka þar sem námið er staðfest (sjá valblað). 

Árshátíðarkjóllinn

Nemendur sauma sér kjól fyrir árshátíð Réttarholtsskóla. Kennslan hefst um áramót  og kennt er fjóra tíma í senn í átta vikur.

Markmið með námskeiðinu er að bjóða uppá valgrein sem er stutt og hnitmiðuð og kemur á móts við áhuga nemenda á að skapa sinn eigin fatnað við góð tækifæri.

Að námskeiðinu loknu hefur nemandinn lokið við kjól sem ætti að nýtast á tiltekinni skemmtun og vonandi við önnur tækifæri í nánustu framtíð. Nemandinn saumar sinn kjól og jafnvel hannar hann að hluta  til eða  að öllu leyti.
Badminton

Farið verður í grunnatriði varðandi tækni, skipulag og reglur.  Eftir námskeiðið eiga  nemendur að kunna eftirfarandi þætti:

· Grip á spaða.

· Forhandarhögg.

· Fótaburður.

· Reglur í einliðaleik.

· Reglur í tvíliðaleik.

· Helstu skiptingar í tvíliðaleik.

Skólinn sér um að útvega spaða og bolta.

Efnafræðival  – ( 2 stundir á viku)

Í áfanganum eru helstu grunnhugtök efnafræðinnar tekin til umfjöllunar þannig að nemendur læri um eiginleika efna og fái góðan undirbúning sem nýtist til áframhaldandi náms í efnafræði framhaldsskólans og skyldum greinum. Þeir sem stefna á náttúrufræðibraut í framhaldsskóla ættu að huga að því að velja efnafræði í 9.bekk því það er ekki í boði að velja nám í efnafræði í 10.bekk.

Efnafræði er ein af þeim námsgreinum sem veitir nauðsynlega undirstöðu fyrir margar aðrar námsgreinar. Mjög margar starfsgreinar byggja m.a. á þekkingu í efnafræði.

Hvað er efnafræði?

Efnafræði er grein innan vísinda sem fjallar um eðli og hegðun efnis. Allt í kringum okkur er heillandi heimur þar sem ýmislegt gerist sem við skiljum ekki nema þekkja hvernig efni hegða sér og hvers vegna. 

Hver eru viðfangsefni efnafræðinnar?

Margt af því sem gerist í kringum okkur í daglegu lífi er hægt að útskýra með því að skilja og þekkja efnisheiminn. 

Efnafræðin veitir svör við mörgum áhugaverðum spurningum úr daglegu lífi. 

Sem dæmi má nefna:

· Hvaða efni eru notuð í flugelda og hversvegna?

· Hvað er að gerast þegar stjörnuljós brennur?

· Hvað er sódavatn og hver er munurinn á sódavatni og kranavatni? 

· Hvers vegna og hvað er að gerast þegar hjólið okkar eða bíllinn ryðgar?

· Hvað gerist þegar bensín brennur?

· Hvað verður um efnið í kerti sem brennur og hverfur?

· Af hverju er sítróna súr?

· Hvernig er hægt að breyta vatni í lofttegundirnar súrefni og vetni og hvernig getum við breytt súrefni og vetni aftur í vatn?

· Hvers vegna öndum við frá okkur gufu á köldum vetrardegi?

· Hvernig er ál framleitt í álverum og hvers vegna þarf rafmagn til að búta það til? 

· Hvað gerist þegar salt er sett út i vatn og hvers vegna virðist saltið hverfa þegar það er leyst upp í vatni.

· Hvers vegna eru sum efni fljótandi, önnur föst og enn önnur lofttegundir.

· Hvers vegna þurfum við að borða og hvað verður um efnin í matnum?

· Hvað veldur því að epli sem er búið að bíta í verður brúnt að lit?

· Hver er munurinn á hinum ýmsu efnum? Hvað veldur því að eitt efni er gull en annað t.d. járn eða kopar. Hver er munurinn á þessum efnum?

· Hvers vegna getur sama efnið verið demantur, kolamoli eða „blý“ sem við notum í blýanta? Hvernig fór „súperman“ að því að breyta kolamola í demant?

· Hver vegna finnum við lykt?

Kennsluhættir og uppbygging námsins

Í efnafræðivali 9. bekkjar er áhersla lögð á að læra um efnisheiminn með því að gera tilraunir og setja sig þannig í spor vísindamannsins sem reynir að skilja og rannsaka efnisheiminn. Efnafræðin er skoðuð í sögulegu samhengi og þannig að nemendur fái nokkra yfirsýn yfir það hvernig þekking manna á efnisheiminum hefur þróast.

Námið er byggt upp á tilraunum sem eru lagðar til grundvallar þeim hugtökum og kenningum sem eru til umfjöllunar. 

Lögð er áhersla á að tengja efnafræðina við daglegt líf, nútímatækni og umhverfi. Tilraunirnar eru ýmist nemendatilraunir eða sýnitilraunir. Myndbönd og forrit verða jafnframt notuð til að útskýra efnið þar sem það á við.

Námsmat: Námið metið jafn óðum (símat), ástundun, kannanir, áfangapróf og skýrslur.

Enska, smásögur/kvikmyndir

Kynnt verður fyrir nemendum hvernig kvikmynda- og leikritahandrit eru unnin og nemendur gera sín eigin handrit út frá smásögum og textum sem þeir lesa. Eftir að hafa unnið þessi handrit verða þau kynnt fyrir hópnum sem síðan taka að sér að undirbúa það fyrir lokaútfærsluna þ.e. kvikmyndun.  Æskilegt er að nemendur séu sterkir í ensku.

Námsmat:

Vinna í tímum, framlag til verkefnisins og lokaafurðin (stuttmynd/kvikmyndað atriði)

Lok:  Skemmtileg (og vonandi góð) stuttmynd sem nemendur hafa búið til frá grunni.

Fatasaumur/textílmennt
Í þessum áfanga er áhersla lögð á fatagerð og aðra textílmennt.  Nemendur munu ýmist hanna sínar eigin flíkur eða styðjast við tilbúin snið auk þess að vinna að öðrum verkefnum innan greinarinnar.  Í upphafi vetrar verða unnin fyrirfram ákveðin verkefni þar sem tekið verður á ýmsum vinnubrögðum varðandi snið og fatasaum. Eins verður í byrjun farið vel í það hvernig á að umgangast saumavélina og önnur áhöld.  Gert er ráð fyrir að nemendur skipuleggi eigið vinnuferli.   Nemendur velja verkefni í samráði við kennara.

Markmið 

Að nemendur;

· öðlist hagnýta þekkingu á réttri notkun áhalda og véla,

· kunni að nota handbækur greinarinnar,

· geti tekið mál, sniðið og saumað flík eða fylgihlut,

· geti sjálfir hannað flík eða fylgihlut,

· læri að meta hvaða litir, snið og efni henta þeim sjálfum eða þeim  sem flíkin er ætluð,

· nýti vel það efni sem þeir eru að vinna úr hverju sinni, 

· auki hugmyndaflug sitt, sköpunarhæfileika og sjálfstæði. 
Námsmat
Verkferill og verkefnið sjálft er metið til einkunnar. Einnig er litið til framkomu og umgengni í textílstofu, frumkvæði, framfara og ástundunar nemenda.  Áhersla er lögð á sjálfstæð og vönduð vinnubrögð.  Nemendur meta jafnframt eigin verk og skila skissubók með eigin hugmyndavinnu og verkefnum sem unnin hafa verið á námskeiðinu.
Námsmatið skiptist í eftirfarandi þætti:

· Verkefni 50%.
· Vinnusemi, umgengni og framfarir 50%.
Helstu námsbækur:  Snið og sniðteikningar, Saumahandbókin.  Einnig ýmsar handbækur, blöð og tímarit.

Félagsmálfræði 
Valgreinin er ætluð nemendum sem hafa mikinn áhuga á félagsstörfum. Markmið áfangans er að þjálfa nemendur í lýðræðislegum vinnubrögðum, fundarsköpum, ræðumennsku, skipulagningu og framkvæmd viðburða. Í áfanganum taka nemendur þátt í að skipuleggja félagsstarf í skólanum og félagsmiðstöðinni í samvinnu við stjórn nemendafélagsins og eru öflugur stuðningur við starf þess. Það er einnig hlutverk nemenda í félagsmálafræði að virkja sem flesta unglinga skólans til starfa. Unnið verður með samskipti, sjálfsmynd og ýmiss forvarnarverkefni.

Námsmat mun byggjast í margvíslegum einstaklings og hópverkefnum. Áfanginn er samstarfsverkefni Réttarholtsskóla og félagsmiðstöðvarinnar Bústaða.

Heimanám (hægt er að velja 1 eða 2 tíma)
Alhliða aðstoð við heimanám. Nemendur upplifa álag vegna heimanáms með afar mismunandi hætti. Þessari valgrein er ætlað að draga úr líkum þess að heimanám reynist nemendum íþyngjandi um of.

Heimilisfræði
Markmið með kennslu í heimilisfræði er að;
· auka færni nemenda við matargerð og hafa góð áhrif á fæðuval þeirra á öfgalausan hátt,

· efla verðskyn nemenda og stuðla að hagsýni í heimilisrekstri og almennri lífsleikni.

Byggt er ofan á það sem áður hefur verið lært/kennt og valin verkefni sem efla dáð nemenda 

þannig að þeir helst finni sig knúna til að takast á við matargerð heima.

Unnið verður eitthvað matarkyns í hverjum tíma og að síðustu bjóða nemendur til kaffiboðs þar sem hefðbundinn kaffimatseðill verður framreiddur og gestir fengnir til boðsins.

Einkunnarorð: Vinnusemi, fyrirhyggja og gleði.
Námsmat: Gefin er einkunn fyrir hvern tíma – símat.  Gilda þær einkunnir 75% af lokeinkunn, en verklegt próf 25%.  Í verklega prófinu velur hver nemandi sér tvo rétti.  Metin er næringarfræðileg samsetning, skipulag verks og framkvæmd ásamt útliti og frágangi.

Heimspeki

Fjallað verður um hvað heimspeki er og hver helstu viðfangsefni hennar eru. Frumkvöðlar heimspekinnar verða kynntir en mikil áhersla er lögð á að kynna nútímaheimspeki og hvernig heimspekingar fást við ýmis málefni líðandi stundar. Nemendur munu fá þjálfun í heimspekilegri rökræðu og munu takast á við fjölmörg  viðfangsefni daglegs lífs með heimspekilegum aðferðum. Örfá dæmi um viðfangsefni námskeiðsins eru: Hver er tilgangur lífsins? Hvers vegna skammast maður sín? Eru til draugar? Hvað verður um mann þegar maður deyr? Hvernig hugsa heimspekingar um útlit og fegurð? Er eitthvað heimspekilegt að finna í sögubókum og kvikmyndum? Er eitthvað heimspekilegt að finna í fari nemenda á göngum skólans? Hvað er rétt breytni? Hvernig færir maður góð rök fyrir máli sínu? 

Kennsla fer fram í formi stuttra fyrirlestra og umræðna. Ekki er tekið próf í heimspeki.
Markmið 
Að nemendur;
· kynnist heimspeki sem fræðigrein,

· kynnist ýmsum greinum og viðfangsefnum heimspekinnar,

· skilji gagnrýna hugsun og geri greinarmun á henni og almennu nöldri,

· finni leið til þess að auka á hamingju sína og lífsgleði,

· nái að skoða hversdagsleg fyrirbæri heimspekilega.

Hljómsveit

Á námskeiðinu verða tónlistastefnur skoðaðar og kynntar. Við munum stofna hljómsveitir og æfa upp lög sem endurspegla fjölbreytni dægurtónlistar. Farið verður yfir uppbyggingu laga og texta og farið verður yfir tón- og hljómfræðihugtök (bara nógu mikið til að komast af í poppi)

Haldnir verða tónleikar því ekki viljum við vera böndin sem enginn heyrði í.

Ef andinn kemur yfir menn verða lög samin og hver veit nema að „hittari“ fæðist? Einnig er möguleiki á að herlegheitin verði tekin upp og gefin út á disk.
Námsmat:

Vinnusemin ein er nóg.
Hraðlestur og námstækni

Námskeiðið er tveir tímar á viku í hálfan vetur. Á fyrri hluta námskeiðsins verður kenndur hraðlestur. Nemendur taka próf sem mælir lestrarhraða og skilning við upphaf og lok tímabilsins. Kenndar verða hagnýtar leiðir til að auka lestrarhraða og nemendur æfa sig heima daglega og eru þá með efni sem þeir velja sjálfir. Ef nemendur taka virkan þátt í námskeiðinu má gera ráð fyrir að lestrarhraði þeirra aukist umtalsvert án þess að það komi niður á lesskilningi. Námskeiðið byggir á námsefninu “Lestu nú” eftir Fjölni Ásbjörnsson og Guðna Kolbeinsson.

Síðari hluta námskeiðsins læra nemendur námstækni. Farið verður í nokkra þætti námstækni:

· Lestur námsbóka og bætt minni
· Glósugerð
· Að skrifa ritgerðir
· Jákvætt hugarfar og trú á eigin getu
· Prófundirbúning og próftöku.

· Að taka ákvarðanir varðandi framtíðina.

Nemendur meta hver fyrir sig lífsvenjur sínar og vinnuvenjur tengdar námi, setja sér markmið og gera áætlanir.
Jólakjóllinn
Nemendur sauma sér kjól fyrir jólin. Kennslan hefst í ágúst og verður kennt fjóra tíma í senn í átta vikur.

Markmið með námskeiðinu er að bjóða upp á valgrein sem er stutt og hnitmiðuð og kemur til móts við áhuga nemenda á að skapa sinn eigin fatnað.

Námslok eru þegar nemandi hefur lokið við kjólinn sem ætti að nýtast um jólin eða við önnur tækifæri. Nemandinn saumar eigin kjól sem hann hannar að hluta eða í heild sinni.
Keramik

Nemendur fá að kynnast leir og möguleika hans. Þeir skapa muni sem eru eigulegir og tilvaldir í gjafir. 

Markmið

Að nemendur;

· þekki ferlið frá mótun til muna,

· geti búið til þumalskálar og skeytt þeim saman,

· geti byggt upp muni með kaðaltækni,

· geti nýtt sér plötutækni,

· geti glerjað muni án aðstoðar,

· verði meðvitaðir um þær varúðarráðstafanir og þær umgengnisreglur sem leir og glerungar krefjast.

Leiðir

Unnin verða ýmis konar verkefni s.s. þumalskálar, box, plattar, grímur, styttur, skálar, veggstjakar og ýmis frjáls verkefni.

Námsmat

Símat.  Vinna er metin, virkni, ástundun og umgengni.
Ljósmyndun

Farið verður í myndatökur á stafrænar myndavélar. Helstu áherslur verða á að taka myndir, stilla myndavélina, yfirfæra myndir í tölvu og  vinna myndir  í myndvinnsluforriti. 

Nemendur verða að koma með eigin myndavél.

Markmið 

Að nemendur;

hafi náð hagnýtri þekkingu á myndatöku með stafrænni myndavél

kunni að nota handbækur  

kunni að nota helstu tól myndvinnsluforrits 

auki hugmyndaflug sitt, sköpunarhæfileika og sjálfstæði. 

Námsmat

Við lok hvers verkefnis er gefin einkunn byggð á verkefninu sjálfu.  Einnig verða frumkvæði, framfarir og ástundun nemenda metin.  Lögð er áhersla á sjálfstæð og vönduð vinnubrögð.  Nemendur fá einnig þjálfun í að meta eigin frammistöðu og verk á raunhæfan hátt og taka þannig þátt í þeirri ábyrgð sem fylgir námsmati.  Þetta sjálfsmat þjálfar nemendur í gagnrýninni hugsun og gefur þeim tækifæri til að tjá sig.

Námsmatið skiptist í eftirfarandi þætti:

Verkefnin  25%.

Vandvirkni og vinnusemi 25%.

Frumkvæði og framfarir 25%.

Sjálfsmat  25%
Málmsmíði 

Markmið 
Að nemendur;
· geti teiknað hugmyndir sínar eða hugmyndir úr umhverfi sínu og unnið eftir þeim,

· læri aðferðir sem notaðar eru við margvísleg viðfangsefni sem í boði eru,

· þekki verkfæri sem  þeir þurfa að nota og geti gert sér grein fyrir ástandi þeirra,

· temji sér góð vinnubrögð og skili fallegri vinnu og geti greint á milli þess sem er vel eða illa gert,

· geti þrifið áhöld og gengið frá eftir sig í lok hvers tíma,

· þekki þau efni sem unnið er með og helstu eiginleika þeirra,

· temji sér réttar vinnuaðferðir og gæti að öryggis og hollustuþáttum.

Helstu viðfangsefni

Ýmsir smáhlutir svo sem bókahnífar, skeiðar, tertuspaðar, hálsmen, hringar, skálar og bakkar.  Efni: Kopar, messing, ál og nýsilfur.

Námsmat

Námsmat í smíðagreinum er mjög víðtækt símat sem tekur mið af mörgum þáttum í vinnu nemandans í tímum svo sem ástundun, iðni og einbeitingu, samstarfshæfni og framkomu, verklagni og vandvirkni.  Einnig er tekið mið af  framförum og sjálfstæði í verki.  Að lokum eru smíðisgripir metnir.

Myndmennt

Markmið kennslunnar eru; 

· að veita þjálfun í myndrænni framsetningu,

· efla færni í teiknun og meðferð lita,

· að kynnast eftir föngum tækni og fjölþættum efnum sem nota má við myndsköpun,

· að efla skilning á þætti myndlistar í nútímasamfélagi - m.a. með tilliti til atvinnugreina og starfa, 

· að nemendur geri sér grein fyrir hlut mynd- og sjónlista í hvers konar kynningu og markaðssetningu, neyslu- og upplýsingaþjóðfélagsins sem við lifum og hrærumst í,

· að nemendur kynnist ýmsum þáttum úr lista- og hönnunarsögu.

Helstu viðfangsefni:
· Möppugerð/leturgerðir.

· Að stækka myndir. 

· Grunnform, litablöndun, ljós og skuggar.

· Vatnslitir, landslag eða annað.

· Fjarvíddarteiknun.

· Grafík.

· Nútímalist – verkefni.

· Tússmyndir – “Silhouette”.

· Listasagan - stiklað á stóru.

Safnaferðir og sýningar eftir því sem við verður komið.

Námsmat

Metin er vinna, ástundun og virkni nemandans.
Skartgripahönnun/listasmiðja

Þau sem velja þessa grein geta haft áhrif á hvernig verkefni þau vinna. Nemendur semja við kennara um að vinna ákveðin verkefni. Þeir skipuleggja verkefnin og útskýra fyrir kennara hvað og hvernig þeir ætla að vinna hvert verkefni fyrir sig.

Í listasmiðunni verður unnið með allt aðrar aðferðir en eru notaðar í myndmennt sem er skyldufag í 8. bekk.  Í þessu vali verður lögð áhersla á að vinna með fjölmargar aðferðir til að byggja þrívíð verk.  Viðfangsefni sem tekin verða fyrir eru meðal annars bækur, lampar og annað spennandi.  Efniviðurinn sem við notum verður mjög fjölbreyttur alveg frá gömlum dagblöðum til alls kyns víra.
Skartgripahönnun, frá hugmynd að fullunnum grip.

Hönnun er ferli.  Hún hefst með hugmynd, síðan taka við rannsóknir og tilraunir.  Það þarf að athuga hvaða efniviður er bestur og í leiðinni kynnast nemendur mörgum aðferðum sem nýtast í hönnun.  Unnið verður með glerperlur, náttúrusteina, leir, vír og annað sem okkur dettur í hug.

Markmið 

Að nemendur

· læri að skipuleggja verk frá hugmynd að fullbúnum hlut,

· temji sér fjölbreytileg vinnubrögð,

· séu opnir fyrir óhefðbundnum lausnum.

Námsmat

Símat: Vinna er metin, virkni, ástundun og umgengni.

Trésmíði
Markmið

Að nemendur;

· þjálfist í að beita verkfærum markvisst,  

· kynnist þeim smíðaaðferðum sem við eiga hverju sinni og fara eftir viðfangsefninu, 

· kynnist helstu efnum til smíða og heiti algengustu verkfæra.  

· kynnist lökkun,  litun og annarri yfirborðsáferð.

Helstu viðfangsefni

Hillur, lampar, renndir hlutir af ýmsum gerðum.  Einnig verkfæraskápar, málaratrönur og smærri húsgögn eins og sjónvarpsskápar og náttborð.

Námsmat

Námsmat í smíðagreinum er mjög víðtækt símat sem tekur mið af mörgum þáttum í vinnu nemandans í tímum svo sem ástundun, iðni og einbeitingu, samstarfshæfni og framkomu, verklagni og vandvirkni  Einnig er tekið mið af  framförum og sjálfstæði í verki.  Að lokum eru svo smíðisgripir metnir.

